
ABSTRAK

Pemilihan penyelidikan ini adalah bertujuan mendalami sekitar hadis yang diriwayatkan
di dalam kitab “Muntakhab Ahadith” yang mengandungi hadis-hadis pilihan berkenaan
enam sifat asas Jamaah Dakwah dan Tabligh iaitu keutamaan dan kepentingan Kalimah
Taiyibah,Solat, Ilmu dan Zikir, Ikramul Muslimin, Ikhlas Niat, Dakwah dan Tabligh
merupakan susunan Maulana Muhammad Yusuff Al-Kandahlawi ( 1384H). Hadis
tersebut berada pada lingkungan nombor 780 hingga 813, dan hadis yang tercatat
tentang bab Kemuliaan Orang-orang Islam dan Keindahan Akhlak pula adalah sekitar
nombor 814 hingga 856. Kitab Hadis ini sudah mula terkenal, terutamanya di kalangan
ulama dan para pendakwah. Penyelidik telah mengemukakan beberapa persoalan
penting berdasarkan kajian antaranya tentang kesahihan hadis yang terdapat di dalam
kitab tersebut serta nilainya terhadap masyarakat Islam; adakah kitab ini sesuai untuk
dipelajari? Adalah perlu ditegaskan bahawa objektif kajian ini adalah untuk
menerangkan darjat sesuatu hadis di dalam kitab tersebut. Penyelidikan ini juga
bertujuan menjelaskan nilai keilmuan di dalam kitab ini serta tahap kesesuaian untuk
dipelajari samada secara umum atau khusus bagi sesebuah masyarakat. Penyelidik juga
turut mengkaji kaedah induktif untuk mengumpul bahan keilmuan serta kaedah analisis
dalam menyatakan taraf sesebuah hadis termasuk cara mengadilinya dan juga untuk
mencari sumbangan dalam menghidupkan sunnah Rasulullah SAW sekaligus
menyangkal bidaah yang timbul serta mengambil cakna terhadap hadis-hadis sahih dan
dhoif. Kesimpulannya, keseluruhan hadis yang bermula dari Bab Doa dan Zikir Ma’thur
sehingga sebahagian Bab Keindahan Akhlak mencapai bilangan 77 hadis, sebanyak 32
hadis tersebut bertaraf sahih, 24 bertaraf hasan dan 21 bertaraf dhoif. Kitab ini
mempunyai nilai keilmuan yang tinggi kerana ianya menghimpunkan kombinasi hebat
di dalam enam sifat dakwah kepada Allah, yang merupakan antara prinsip dan elemen
asas penubuhan kumpulan Tabligh dan Dakwah oleh pengasas Sheikh Muhammad
Yusuff Al-Kandahlawi serta petikan dari kitab-kitab terkemuka yang lain. Kitab ini
tidak hanya datang sebagai satu set prinsip, asas-asas dan garis panduan kerja yang baik
dalam berdakwah, malah ia dianggap seperti kumpulan yang sempurna di bidang
dakwah ini, demi memudahkan para pendakwah memahami dan beramal dengannya.
Kitab ini adalah amat sesuai untuk diajar dalam bentuk kuliah dan seminar serta
pembacaan pada keseluruhan masyarakat Islam, terutamanya golongan muda muslim
untuk mendalami amalan berzikir dan juga amalan-amalan lain untuk mendekatkan diri
kepada Allah SWT. Janya juga dapat memimpin ke arah akhlak mulia dan sifat terpuji
serta menjauhi pembaca dari akhlak buruk dan sifat terkeji. Pada akhir kajian ini
penyelidik mencadangkan agar dilengkapkan tugasan takhrij/tafsiran hadis bagi
keseluruhan isi kandungan kitab ini kerana ia amat bermanfaat untuk para pembaca.
Penyelidik juga menasihati dan mencadangkan kepada para pelajar agar mengambil
manfaat sepenuhnya dengan mengkaji kitab ini serta menerangkan pelbagai isu-isu lain
yang terkandung di dalamnya seperti isu bahasa, feqah dan usul.

